
TO‘QIMACHILIK KORXONALARIDA 
STRATEGIK REJALASHTIRISHNI 
AMALGA OSHIRISH MEXANIZMLARINI 
TAKOMILLASHTIRISH
A.Y. Mardanov 
Oriental universiteti 
O‘quv-uslubiy boshqarma boshlig‘i

Annotatsiya. To‘qimachilik sanoati korxonalarida strategik rejalashtirishni amalga oshirish mexanizmlarini 
takomillashtirishning nazariy va amaliy jihatlari tadqiq etilgan. Strategik rejalashtirishning korxona faoliyatidagi 
o‘rni, zamonaviy boshqaruv konsepsiyalari asosida strategik maqsadlarni shakllantirish, ichki va tashqi 
muhitni kompleks tahlil qilish hamda korxona salohiyatini baholash masalalari yoritilgan. Shuningdek, strategik 
rejalashtirish jarayonining mantiqiy bosqichlari tizimlashtirilgan, strategik rivojlanish ssenariylarini ishlab chiqish, 
funksional strategiyalarni tanlash, strategik kontrolling tizimini joriy etish hamda axborot-tahliliy boshqaruv 
tizimini shakllantirish bo‘yicha ilmiy yondashuvlar asoslangan.

Kalit so‘zlar: to‘qimachilik sanoati, strategik rejalashtirish, strategik boshqaruv, tashkiliy-iqtisodiy 
mexanizm, korxona salohiyati, strategik kontrolling, raqobatbardoshlik.

Аннотация. Исследованы теоретические и практические аспекты совершенствования механизмов 
реализации стратегического планирования на предприятиях текстильной промышленности. 
Раскрыты роль стратегического планирования в деятельности предприятия, вопросы формирования 
стратегических целей на основе современных концепций управления, комплексного анализа внутренней 
и внешней среды, а также оценки потенциала предприятия. Кроме того, систематизированы логические 
этапы процесса стратегического планирования, обоснованы научные подходы к разработке сценариев 
стратегического развития, выбору функциональных стратегий, внедрению системы стратегического 
контроллинга и формированию информационно-аналитической системы управления.

Ключевые слова: текстильная промышленность, стратегическое планирование, стратегическое 
управление, организационно-экономический механизм, потенциал предприятия, стратегический 
контроллинг, конкурентоспособность.

Abstract. The theoretical and practical aspects of improving the mechanisms for implementing strategic 
planning in textile industry enterprises are examined. Particular attention is given to the role of strategic planning 
in enterprise management, the formulation of strategic objectives based on modern management concepts, the 
comprehensive analysis of the internal and external environment, and the assessment of enterprise potential. 
In addition, the logical stages of the strategic planning process are systematized, and scientific approaches to 
developing strategic development scenarios, selecting functional strategies, implementing a strategic controlling 
system, and establishing an information and analytical management system are substantiated.

Keywords: textile industry, strategic planning, strategic management, organizational and economic 
mechanism, enterprise potential, strategic controlling, competitiveness.

K I R I S H
Bugungi kunda ishlab chiqarish korxonalarining barqaror faoliyat yuritishi, raqobatbardosh mahsulot ishlab 

chiqarishi hamda ichki va tashqi bozor talablariga moslashuvi strategik boshqaruv tizimining samaradorligiga 
bevosita bog‘liq. Ayniqsa, to‘qimachilik sanoati mamlakat iqtisodiyotining muhim tarmoqlaridan biri sifatida 
xomashyo bazasi, mehnat resurslari, eksport salohiyati hamda yuqori qo‘shilgan qiymat yaratish imkoniyatlari 
bilan alohida ahamiyat kasb etadi.

Respublikamizda to‘qimachilik sanoatini yanada rivojlantirish, korxonalarni modernizatsiya qilish, ishlab 
chiqarish hajmini oshirish, mahsulot sifatini yaxshilash va eksport geografiyasini kengaytirish borasida izchil 
islohotlar amalga oshirilmoqda. Oʻzbekiston Respublikasi Prezidentining 2022-yil 28-yanvardagi “2022 — 

2026-yillarga moʻljallangan Yangi Oʻzbekistonning taraqqiyot strategiyasi toʻgʻrisida”gi PF-60-sonli1 Farmoni 
to‘qimachilik sanoati mahsulotlari ishlab chiqarish hajmini ikki barobarga ko‘paytirish vazifasi belgilangan. 
Mazkur vazifalarning samarali bajarilishi to‘qimachilik korxonalarida strategik rejalashtirishni ilmiy asosda 
tashkil etish hamda uni amalga oshirish mexanizmlarini takomillashtirishni taqozo etadi.

M A V Z U G A  O I D  A D A B I Y O T L A R  S H A R H I
Strategik rejalashtirish tushunchasi dastlab harbiy boshqaruv amaliyotida shakllangan bo‘lib, keyinchalik 

korporativ boshqaruv va menejment nazariyasining muhim yo‘nalishlaridan biriga aylandi. H. Mintzberg strategik 
rejalashtirishning tarixiy ildizlari va amaliy boshqaruvdagi ahamiyatini tahlil qilgan holda, ko‘plab boshqaruv 
usullari harbiy vazifalarni hal etish jarayonida shakllanganini qayd etadi. A. D. Chandler esa strategiya va 
tashkiliy tuzilma o‘rtasidagi uzviy bog‘liqlikni ilmiy jihatdan asoslab bergan.

V. A. Barinov va V. L. Xarchenko strategik rejalashtirishni korxonani rivojlantirish imkoniyatlari hamda tashqi 
muhitdagi o‘zgarishlarni prognoz qilish asosida strategik maqsadlarni belgilash va ularga erishish bo‘yicha 
harakatlar dasturini ishlab chiqish jarayoni sifatida ta’riflaydi. N. A. Kazakova esa strategik rejalashtirishni firma 
maqsadlari, uning mavjud salohiyati hamda marketing faoliyati o‘rtasida strategik muvofiqlikni yaratish va uni 
saqlashga qaratilgan boshqaruv jarayoni sifatida izohlaydi.

Tahlillar shuni ko‘rsatadiki, hozirgi globallashuv, raqamli transformatsiya va bozor raqobati sharoitida 
strategik rejalashtirish tushunchasini faqat uzoq muddatli reja tuzish jarayoni sifatida talqin qilish yetarli emas. 
Strategik rejalashtirish korxonaning tashqi muhitga moslashuvi, ichki resurslardan oqilona foydalanishi, raqobat 
ustunliklarini shakllantirishi, risklarni oldindan baholashi hamda barqaror rivojlanishini ta’minlaydigan kompleks 
boshqaruv mexanizmi sifatida qaralishi lozim.

T A D Q I Q O T  M E T O D O L O G I YA S I
Tadqiqotda ma’lumotlar ilmiy adabiyotlar, to‘qimachilik sanoatiga oid me’yoriy-huquqiy hujjatlar hamda 

strategik boshqaruv bo‘yicha ilmiy manbalarni o‘rganish orqali shakllantirildi. Olingan ma’lumotlar tizimli, qiyosiy 
va mantiqiy tahlil usullari asosida qayta ishlanib, strategik rejalashtirish mexanizmlarining amaliy jihatlari 
umumlashtirildi va ilmiy xulosalar shakllantirildi.

T A H L I L  V A  N A T I J A L A R
To‘qimachilik korxonalarida strategik rejalashtirishni amalga oshirish jarayoni mantiqiy ketma-ketlikka ega 

bo‘lib, quyidagi asosiy bosqichlarni o‘z ichiga oladi:
birinchidan, korxonaning missiyasi va uzoq muddatli rivojlanish maqsadlarini aniqlash;
ikkinchidan, to‘qimachilik korxonasi faoliyat yuritayotgan tashqi va ichki muhitni strategik diagnostika 

qilish;
uchinchidan, korxonaning ishlab chiqarish, moliyaviy, innovatsion, marketing va kadrlar salohiyatini 

baholash;
to‘rtinchidan, strategik rivojlanish ssenariylarini ishlab chiqish va ularni tahlil qilish;
beshinchidan, korxonaning asosiy hamda funksional strategiyalarini tanlash;
oltinchidan, tanlangan strategiyalarni amalga oshirishning tashkiliy-iqtisodiy mexanizmlarini belgilash;
yettinchidan, strategik kontrolling tizimini joriy etish;
sakkizinchidan, strategik qarorlar qabul qilish uchun yagona axborot bazasini shakllantirish.
Mazkur bosqichlar to‘qimachilik korxonalarida strategik rejalashtirishni tizimli ravishda tashkil etish imkonini 

beradi. Bunda strategik maqsadlar, mavjud resurslar, bozor talablari, ishlab chiqarish quvvatlari, moliyaviy 
imkoniyatlar hamda kadrlar salohiyati o‘zaro uyg‘un holda baholanishi zarur. Ayniqsa, strategik rejalashtirish 
jarayonida faqat ishlab chiqarish hajmini oshirish emas, balki mahsulot sifatini yaxshilash, eksportbop 
mahsulotlar ulushini ko‘paytirish, innovatsion texnologiyalarni joriy etish hamda resurslardan samarali 
foydalanish masalalariga ham alohida e’tibor qaratilishi lozim.

To‘qimachilik korxonasini rivojlantirish bo‘yicha strategik rejalashtirishning takomillashtirilgan modeli 
an’anaviy rejalashtirish yondashuvidan farqli ravishda bir qator afzalliklarga ega. Jumladan, u korxonani 
dinamik rivojlanayotgan bozor talablariga moslashtirish, strategik, taktik va operativ rejalashtirish o‘rtasidagi 
uzviy bog‘liqlikni ta’minlash, rejalashtirish ufqlarini aniq belgilash, boshqaruv funksiyalari o‘rtasida axborot 
almashinuvini kuchaytirish, strategiyalarni amalga oshirish muddatlari hamda mas’ul ijrochilarni belgilash 
imkonini beradi.

1	 Oʻzbekiston Respublikasi Prezidentining 2022-yil 28-yanvardagi “2022 — 2026-yillarga moʻljallangan Yangi Oʻzbekistonning 
taraqqiyot strategiyasi toʻgʻrisida”gi PF-60-sonli FarmoniL https://lex.uz/uz/docs/-5841063

Shuningdek, mazkur model korxonaning moliyaviy-xo‘jalik faoliyatini zarur resurslar bilan o‘z vaqtida 
ta’minlash, investitsion loyihalarni rejalashtirish, ishlab chiqarish jarayonlarini optimallashtirish hamda strategik 
qarorlarni asoslangan holda qabul qilishda muhim ahamiyat kasb etadi.

To‘qimachilik korxonalarining tashqi va ichki muhiti doimiy ravishda o‘zgarib borishi sababli strategik 
rejalashtirish jarayonida tizimli va kompleks yondashuvlardan foydalanish maqsadga muvofiqdir. Bunda 
rejalashtirishning reallik, uzoq muddatlilik, sifat va miqdoriy o‘lchovlilik, ilmiylik, moslashuvchanlik, resurslarni 
zahiralash, diversifikatsiya, cheklangan oqilonalik hamda innovatsion rivojlanishga yo‘naltirilganlik tamoyillariga 
tayanish lozim.

X U L O S A  V A  T A K L I F L A R
To‘qimachilik sanoati korxonalarida strategik rejalashtirish va uni amalga oshirish samaradorligini oshirish 

maqsadida quyidagi takliflarni ilgari surish mumkin:
birinchidan, to‘qimachilik korxonalarida strategik boshqaruv jarayonli yondashuv asosida tashkil etilishi 

lozim. Bu korxonadagi barcha boshqaruv, ishlab chiqarish, marketing, moliya va kadrlar faoliyatini yagona 
strategik maqsadga yo‘naltirish imkonini beradi;

ikkinchidan, strategik rejalar korxona faoliyatiga ta’sir qiluvchi ichki va tashqi omillarni chuqur tahlil 
qilish asosida ishlab chiqilishi zarur. Bunda bozor kon’yunkturasi, raqobatchilar faoliyati, iste’molchilar talabi, 
xomashyo ta’minoti, texnologik imkoniyatlar hamda moliyaviy resurslar inobatga olinishi kerak;

uchinchidan, korxonaning rivojlanish strategiyasi dinamik bozor sharoitlariga moslashuvchan bo‘lishi va 
muntazam ravishda qayta ko‘rib chiqilishi lozim;

to‘rtinchidan, strategik, taktik va operativ rejalashtirish o‘rtasida uzviy bog‘liqlikni ta’minlash orqali strategik 
rejalar natijadorligini oshirish mumkin;

beshinchidan, korxonaning moliyaviy-xo‘jalik faoliyatini zarur resurslar bilan o‘z vaqtida ta’minlash uchun 
optimal rejalashtirish grafiklari hamda resurslar taqsimoti modellarini ishlab chiqish talab etiladi;

oltinchidan, strategik rejalashtirishda zamonaviy iqtisodiy-matematik usullar, raqamli tahlil vositalari, 
prognozlash modellari va axborot tizimlaridan foydalanish samaradorlikni oshiradi.

To‘qimachilik korxonalarida strategik rejalashtirishni takomillashtirish korxonaning barqaror rivojlanishini 
ta’minlash, raqobatbardoshligini oshirish, ishlab chiqarish samaradorligini kuchaytirish hamda bozor talablariga 
moslashuvchanligini ta’minlashda muhim ahamiyatga ega. Strategik rejalashtirishni tizimli bosqichlar asosida 
tashkil etish, korxona salohiyatini kompleks baholash, strategik kontrollingni joriy etish va boshqaruv qarorlarini 
axborot-tahliliy asosda qabul qilish to‘qimachilik sanoati korxonalarining uzoq muddatli rivojlanishiga xizmat 
qiladi.

F O Y D A L A N I L G A N  A D A B I Y O T L A R  R O ‘ Y X A T I
1. Mintzberg H. Rethinking Strategic Planning. Part 1: Pitfalls and Fallacies // Long Range Planning. 1994. 

Vol. 27. No. 3. P. 12–21. 
2. Chandler A. D. Strategy and Structure: Chapters in the History of the Industrial Enterprise. Cambridge: 

MIT Press, 1962. 463 p. 
3. Баринов В. А., Харченко В. Л. Стратегический менеджмент: учебное пособие. Москва: ИНФРА-М, 

2014. 285 с. 
4. Казакова Н. А., Александрова А. В., Кондрашева Н. Н., Курашова С. А. Стратегический 

менеджмент: учебник. Москва: ИНФРА-М, 2018. 320 с. 



2026

Ingliz tili muharriri:Ingliz tili muharriri: Feruz Hakimov Feruz Hakimov
Musahhih:Musahhih: Zokir Alibekov Zokir Alibekov
Sahifalovchi va dizayner: Sahifalovchi va dizayner: Iskandar IslomovIskandar Islomov

Manzilimiz: Toshkent shahri Yunusobod
tumani 15-mavze 19-uy

 © Materiallar ko‘chirib bosilganda “Muhandislik va iqtisodiyot” jurnali manba sifatida ko‘rsatilishi 
shart. Jurnalda bosilgan material va reklamalardagi dalillarning aniqligiga mualliflar ma’sul. 

Tahririyat fikri har vaqt ham mualliflar fikriga mos kelamasligi mumkin. Tahririyatga yuborilgan 
materiallar qaytarilmaydi.

“Muhandislik va iqtisodiyot” jurnali 26.06.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№S–5669245 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: №095310.




